
Bakı şəhəri

«Azərbaycanda Vətəndaş Cəmiyyətinin  Inkişafina Yardım Assosiasiyası» (AVCİYA) 2003-cü ildə 10 QHT-nin təşəbbüsü ilə yaradılan Milli Qeyri Hökumət Təşkilatıdır. 

AVCİYA-nın yaradılmasında əsas məqsəd Assosiasiyaya daxil olan qeyri-hökumət təşkilatlarının və üçüncü sektorun digər nümayəndələrinin fəaliyyətinin əlaqələndirilməsi vasitəsi ilə ölkədə vətəndaş cəmiyyətinin yaradılması prosesinə yardım göstərməkdir. AVCİYA-nın məqsədlərindən biri Assosiasiyaya üzv olan QHT-lərin qüvvəsi hesabına müxtəlif sahələrdə mövcud problemlərin üzə çıxarılması, cəmiyyətə çatdırılması və həlli üzrə kompleks tədbirlər həyata keçirməkdir.

Vətəndaş cəmiyyətinin qurulmasının ədalətli və şəffaf seçkilərsiz mümkünsüzlüyünü qəbul edərək AVCİYA yarandığı gündən seçki prosesində iştirak edir. 2004-cü ilin dekabrında AVCİYA bütün Azərbaycan ərazisində 300-dən çox yerli və xarici müşahidəçilərin iştirakı ilə bələdiyyə seçkilərinin monitorinqi prosesini təşkil etmişdir. Bakıda (Nəsimi rayonu) və Şamaxıda yerləşən seçki dairələrində isə «exit poll» (çıxışda sorğu) prinsipi əsasında sosioloji tədqiqat keçirilmişdir. AVCİYA, həmçinin, 2005-ci il Parlament seçkilərini, 2006-cı ildə bəzi dairələr üzrə keçirilən təkrar parlament seçkilərini müşahidə etmiş, ABŞ-ın Mitofski İnternational Exit Poll şirkətiylə birgə exit-poll təşkil etmişdir. 

AVCİYA nümayəndələri müxtəlif vaxtlarda və müxtəlif missiyalar tərkibində Bolqarıstan, Gürcüstan, Belarus, Moldovada keçirilən seçkilərdə seçkiləri müşahidə etmişlər. AVCİYA sıralarında 36 ölkənin nümayəndələrini birləşdirən Seçki Müşahidəçilərin Dünya Şəbəkəsinin (World Network of  Election Observers – www. worldelection.net) üzvüdür.

AVCİYA 15 oktyabr Prezident seçkilərini bütün dairə və məntələrdə (125 dairə və 5148 məntəqə) müşahidəsini təşkil etmişdir. Həmçinin, AVCİYA “ELS” Müstəqil Araşdırmalar Mərkəziylə birlikdə 15 oktyabr prezident seçkilərində “exit-poll” və “quick count” tədqiqatlarını həyata keçirmişdir. 

Seçki günü saat 8-00-dan 19-00-a qədər davam edən səsvermə zamanı müşahidəçilərdən 4 dəfə (saat 11-00, 14-00, 17-00 və 19-00-da) məntəqədəki səsvermənin vəziyyəti, müşahidə etdikləri qanun pozuntuları, kənar müdaxilələr, seçici fəallığının vəziyyəti və s. barədə məlumatlar AVCİYA Seçki Qərargahı tərəfindən toplanıb və təhlil edilib. Əldə edilmiş ilkin məlumatlara görə, seçki günü ölkə üzrə bir sıra məntəqələrdə bəzi xırda qanun pozuntuları, məmurlar tərəfindən azsaylı müdaxilə hallarına aid faktlar qeydə alınmışdır.  Bu faktlar AVCİYA tərəfindən qeydə alınıb MSK-ya təqdim ediləcək. AVCİYA hesab edir ki, qeydə alınmış bu xırda qanun pozuntuları çox az sayda məntəqələrdə müşahidə olunduğuna görə seçkinin nəticələrinə təsir etmək iqtidarında olmayıb.

Azərbaycanda Vətəndaş Cəmiyyətinin İnkişafına Yardım Assosiasiyası 15 oktyabr 2008–ci il tarixdə keçirilmiş Prezident seckilərini Azərbaycan Respublikasının Avropa Şurası qarşısında götürdüyü öhdəliklərə, seçkilərin keçirilməsiylə bağlı beynəlxalq standartlara uyğun olaraq şəffaf və ədalətli keçdiyini vurğulayır və bu seçkilərin vətəndaş cəmiyyəti quruculuğunda mühüm mərhələ olduğunu bəyan edir.

